
Иисус Христостыҥ туулганы

1 Ол кӱндерде каган Август ончо jердеги улустыҥ тын-тоозын

алзын деп jакарган. 2 Квириний Сирияны башкарып турарда, бу

баштапкы тооалыш болгон. 3 Ончозы бичидерге, кажызы ла

бойыныҥ калазына бардылар. 4 Иосиф Давид угынаҥ, оныҥ

калдыгы болгон. Оныҥ учун ол Галилейдеги Назарет каладаҥ

Иудейдеги Давидтиҥ Вифлеем дейтен калазына барды. 5 Оныла

кожо кол алыштырган, барлу болгон Мария барды. 6 Вифлеемде

Марияныҥ бала табар ӧйи jедип, 7 тун уул бала тапты. Айылчы

тӱжер ӱйде олорго jер табылбаган учун, Оны чуулайла, ӧлӧҥ

салгышка салып койды. 8 Ол jерде jалаҥда кӱдӱчилер ӱӱрлӱ койын

коно каруулдап тургандар. 9 Олорго Бийдиҥ ангели кӧрӱнип,

Бийдиҥ магы олорды чалыдып ийди; кӱдӱчилер сӱрекей коркыды.

10 Jе ангел олорго: «Коркубагар! — деди. — Мен слерге сӱӱнчилӱ

jар — ончо улуска улу сӱӱнчи экелип jадым. 11 Бӱгӱн Давид

калазында слерге Аргадаачы туулды — Христос Бий! 12 Бат слерге

билди: ӧлӧҥ салгышта чуулу jаткан баланы кӧрӧригер». 13

Сакыбаган jанынаҥ бу ангелле коштой теҥериниҥ кӧп черӱлери

кӧрӱнип, Кудайды алкай бердилер: 14 «Кӧк-теҥеридеги Кудайга

мак! Мениҥ jакшылыкту кӱӱн-табым бар улус ортодо jерде энчӱ». 15

Ангелдер теҥери ӧрӧ чыга берерде, кӱдӱчилер бой-бойлорына

айдышты: «Вифлеем барып, ондо не болгонын, Бийдиҥ биске

айтканын кӧрӧлик». 16 Jылгырлап барала, Марияны, Иосифти ле

ӧлӧҥ салгышта jаткан баланы таап алдылар. 17 Баланы к ӧрӧлӧ, Ол

керегинде нени укканын куучындай бердилер. 18 Кӱдӱчилердиҥ

куучынын уккан улус ончолоры алаҥ кайкажып турдылар. 19 Мария

дезе, бу сӧстӧрди ончозын кӧксине алынып, чеберлеп турган. 20

Кӧргӧни-укканы учун Кудайды алкап ла мактап, кӱдӱчилер кайра



бурулдылар: ончозы ангелдиҥ айтканыла болгон.


